
NURIA VARELA - 'Ibamos a ser reinas' liburuaren egilea 

«Emakumeen kontrako indarkeria belaunaldiz belaunaldi iraunarazten ari gara» 

«Genero indarkeria emakumeok jasaten dugun gizonen arazo bat da», esan du Nuria Varelak. Gizarteak, ordea, emakumeei tratu txarrak ematen dizkieten gizonak errugabetu egiten dituela azpimarratu du. 

JAKES GOIKOETXEA - DONOSTIA 

Duela hamabi urte egin zuen emakumeen kontrako indarkeriari buruzko lehen erreportaia, Espainiako Interviu astekarirako; hor lan egiten du. Jasotako testigantzek jota utzi zuten. Gai horretan sakondu du urteotan eta Ibamos a ser reinas liburua (Ediciones B) kaleratu zuen 2002an: emakumeen kontrako indarkeria iraunarazten duten gezurren eta tratu txarrak jasan dituzten emakumeen testigantzen bilduma lazgarria. Hitzaldia eman zuen atzo Donostian, Gipuzkoako Foru Aldundiak gonbidatuta. 
Entzuleen artean lau gizonezko bakarrik geunden. Adierazgarria? 

Oso. Argi eta garbi erakusten du zergatik ez dugun lortzen genero indarkeria amaitzea: gizonen inplikazio faltagatik. 

Genero indarkeriak, bai kantitatean, bai kalitatean, izan behar lukeen oihartzuna al du komunikabideetan? 

Kantitatean, asko hobetu da; kalitateari dagokionez, ordea, oso gaizki dago, bi arrazoi nagusirengatik: alde batetik, heriotzei buruz hitz egiten dugu batez ere, hildakoak bakarrik axola zaizkigu; bestetik, gehienetan sakondu gabe hitz egiten da, eta arinkeriari eta morboari ematen zaio garrantzia. 

Tratu txarrak jasan dituzten emakume gutxiren iritzia entzun edo irakur daiteke hedabideetan. Zergatik? 

Prozesua oso konplexua da. Beldurraren eraginez, denbora asko pasatu da tratu txarrak jasan dituzten emakumeak komunikabideetan azaltzeko; baina emakume ausart eta serio batzuek komunikabideetan zenbait mezu zabaltzeko pausoa eman dutenean, gaia fribolizatu egin da. Biktimei inoiz ez zaie eskatzen analisirik; oso arraroa da biktimei arazoaren kausei buruz galdetzea. Noiz eta nola jotzen zuten galdetzen diote telebistan. 

Genero indarkeriak duela zenbait urte ez zuen oihartzuna du komunikabideetan eta gizartean; baina zuk salatu duzunez, aldi berean, genero indarkeria legitimizatzen eta naturalizatzen duten mezuak zabaltzen dira. 

Batzuk esplizituak dira, eta besteak, berriz, inplizituak. Genero indarkeriako kasuetan ohikoa da gizonaren buruko gaitzak, alkoholismoa, pobrezia... aipatzea. Baina badakigu genero indarkeriak ez duela zerikusirik adinarekin edo maila sozialarekin, eta ez dela gizon eroen edo gaixoen kontua. Mezu kontraesankorrak eta faltsuak zabaltzen dira etengabe, eta ebidentzia ukatzen dute: emakumeen diskriminazioa badagoela eta hori dela genero indarkeria gertatzeko oinarria. 

Genero indarkeriari aurre egiteko hezkuntzaren garrantzia aipatzen da. Emakumeei tratu txarrak ematen dizkieten gizonetako asko, ordea, oso gazteak dira, gizonen eta emakumeen arteko berdintasunean hazitakoak eta hezitakoak. 

Adingabeen artean ere ikusi dugu genero indarkeria. Eskoletan ez da berdintasuna behar bezala lantzen, mutilak eta neskak balio ezberdinetan hezten dituzte. Baita gizartean ere: etxean, telebistan, bideo jokoetan, komikietan, jostailuetan... 

Horretaz gain, aintzat hartu behar da tratu txar asko ditugula: Espainian bi milioi emakume inguruk jasotzen dituzte. Bi milioi emakume bi milioi etxe dira. Horrek esan nahi du genero indarkeria belaunaldiz belaunaldi iraunarazten ari garela. Indarkeria dagoen etxean hazten diren haurrek jokaera horiek barneratzen dituzte, berentzat naturala da bikote harremanean indarkeria izatea. Seme-alaba horiek ere biktimak dira. Semeek erasotzailearen rola eta alabek menpeko emakume otzanarena barneratzen duten kasuen indizea oso altua da. Haurrak zazpi urtetik aurrera lehengoratzea oso zaila dela diote aditu gehienek. 
Tratu txarrak jaso dituzten emakume ugari ezagutu dituzu. Horietako batzuek, bikotekideak jipoitu arren, harekin bizitzen jarraitu nahi zuten edo oraindik maite zuten. Zergatik? 

Neronek ere ez nuen ezer ulertzen, berez ezinezkoa baita. Baina zergatik gertatzen dira halakoak? Tratu txarrak ia beti psikologikoak dira aurrena, emakumearen autoestimua txikitu egiten da: gizonak etengabe esaten dio ez duela ezertarako balio, inork ez duela maite, ergela dela, berak utziz gero ezingo duela ezer egin eta ez duela inora joateko aukerarik. Behin eta berriro entzunez gero, emakumeak sinetsi egiten du. Zenbait ikerketak genero indarkeriaren Stockholm sindromea deitzen diote. Pixkana-pixkana emakumea bakartu egiten da eta harremanak eten egiten ditu senideekin, lagunekin eta lankideekin. Horren guztiaren ondoren, lehen zaplaztekoa iristen denean emakumeak ez du erreakzionatzen. 

Emakume askok tratu txarren errua berena dela sinesten dute. 

Horregatik ez dute erreakzionatzen. 

Gizarteak estigmatizatu egiten al ditu tratu txarrak jasotzen dituzten emakumeak? Gizartearen gaitzespena jasotzen al dute? 

Bai. Tratu txarrak jasaten dituen emakumea lotsatu egiten da. Gizartearen lotsa ez du jasotzen erasotzaileak, erasoa jasotzen duenak baizik. Emakumeek beraiek esaten dutenez, tratu txarrak jasan dituen emakume moduan aurkeztuz gero, beste modu batera begiratzen diete. Tratu txarrak jasan dituen emakumearen estereotipoa badago: emakume ahula, ergela, traketsa eta bere burua babestu ezin duena. 

Emakumearen jatorriak, kulturak, adinak edo heziketak baldintzatzen al dute tratu txarren prozesua? 

Ez, prozesua bera da. Azken urteetan gutxitu egin da emakumeek tratu txarrak jasaten irauten duten batez besteko denbora: gaur egun zazpi urtekoa da. 

Adinarekin lotuta, bi fenomeno aipatuko nituzke: harrera etxeetara oso emakume zaharrak (80 urtekoak) eta oso gazteak (17-18 urtekoak) iristen ari dira. Gazte horiek, zorionez, ez dituzte batez besteko zazpi urte horiek itxaron. 

Laguntza edo babes sistemak edo sistema faltak nazkatutako emakume asko aurkitu al dituzu? 

Milaka. Emakumeen kexu nagusia justizia sistema da: babes, sinesgarritasun eta zigor falta leporatzen diote. Detaile garrantzitsu bat esango dut: inork ez die abisatzen tratu txarrak eman dizkien gizonezkoa kartzelatik noiz aterako den. Justizia sistemak ez du gaia lantzen, ez du ikertzen. Tratu txarrak, ordea, etxean gertatzen dira, intimitatean, eta, beraz, lan asko egin behar da frogak lortzeko. Epaileek oso gutxi dakite genero indarkeriaz, eta beldurrari ez diote behar besteko garrantzia ematen. Lekukoak aurkitzea ere zaila da. 

Orain arte ez dugu gizonei buruz hitz egin. Genero indarkeriari buruz hitz egiten denean oso gutxitan aipatzen dira gizonak. Zergatik? 

Horixe bera galdetzen dut nik. Genero indarkeriaren kasuan hankaz gora jarritako mundua dirudi: emakumeak ezkutatu behar du, emakumea kontrolatzen da, ahalegin psikologikoa emakumearekin egiten da... Gizarteak gizonak errugabetu egiten ditu, oso zigor txikia ezartzen die. 

Ez duzu tratu txarrak eman dituzten gizonen errehabilitazioan sinesten. 

Ez. Terapia egin arren, gizarteak kontrako mezua helarazten dio gizon horri. Terapietan egiten dutena haurrekin egin behar da. Terapietan gizon horien emakumeekiko pentsaera eta jokaera aldatzen saiatzen dira, baina hori da, hain zuzen, haurrei erakutsi behar zaiena. Zentzuzkoagoa da. Horrek ez du esan nahi tratu txarrak ematen dituzten gizonekin lanik egin behar ez denik, baina ez emakumeen kontura. Gainera, aintzat hartu behar da gizon horiek aurrerago, ziurrenik, beste bikotekide batzuk izango dituztela. 

